
У апошнія часы для беларускай літаратуры характэрна экперыментатарства ў 

галіне буйной эпічнай формы. Артыкул прысвечаны аналізу жанравай структуры рамана 
«Юргон» А. Казлова. Разгледжаны праблемна-тэматычныя ўзроўні мастацкага тэксту, 
што мае аўтарскае вызначэнне «раман-штрыхамі». Тэарэтычнай базай даследавання 
з’яўляецца класіфікацыя У. М. Тапарова.  

 
Раман, маючы шырокую жанравую разгалінаванасць, застаецца актуальнай формай 

буйной эпічнай літаратуры, нягледзячы на прадказаную яму хуткую «смерць», 
абвешчаную яшчэ Мандэльштамам у працы «Канец рамана». Аўтары розных часоў 
спрабавалі і працягваюць спрабаваць стварыць універсальную тыпалогію рамана. Але ні 
адна з іх да гэтага часу не з’яўляецца поўнай і ўсебаковай. У аснове класіфікацыі            У. 
М. Тапарова («Міф. Рытуал. Сімвал. Вобраз») ляжыць праблемна-тэматычная 
дыферэнцыяцыя, згодна з чым вылучаюцца наступныя жанры рамана.  

Найперш гэта сацыяльны раман, аповед якога «сканцэнтраваны на разнастайных 
варыянтах паводзін, прынятых у кожным канкрэтным грамадстве, і на тым, як учынкі 
персанажаў суадносяцца або супярэчаць каштоўнасным устаноўкам дадзенага 
грамадства» [1]. Даследчык акрэслівае дзве яго разнавіднасці: нораваапісальны раман, або 
раман нораваў, і культурна-гістарычны. Наступны пункт у тыпалогіі – псіхалагічны 
раман, прадметам увагі якога з’яўляецца ўнутраны свет чалавека і які таксама мае ўласныя 
падвіды: «раман выхавання» і дэталізаваны партрэт. У. М. Тапароў асобна вылучае 
філасофскі раман, інакш кажучы, «раман ідэй», што «выкарыстоўвае персанажаў у якасці 
носьбітаў інтэлектуальных тэорый» [1]. Наступным тэзісам сваёй працы даследчык 
аб’ядноўвае тры тыпы рамана – прыгодніцкі раман, раман з інтрыгай і раман пошукаў, 
спалучаныя на аснове таго, што «ўсе гэтыя тыпы рамана даследуюць тэрыторыю, што 
выходзіць за межы звычайнага жыцця» [1]. Карэннае падабенства названых тыпаў рамана, 
паводле тэорыі аўтара, заключаецца і ў выкарыстанні або працягу традыцый рыцарскага 
рамана. Прынцыпова адрозніваецца ад папярэдніх эксперыментальны раман, які вызначае 
спробы сучасных пісьменнікаў расшукаць новыя жанравыя і фармальныя мадыфікацыі 
раманнага эпасу.  
 У сённяшнім беларускім прыгожым пісьменстве эксперыментальны раман 
прадстаўлены даволі шырока. Гэта «паралельны раман» «Золата забытых магіл» і «раман-
інструкцыя» «Забіць нягодніка, альбо Гульня ў Альбарутэнію» Л. Рублеўскай, раман-
»парафраз» «Залюстрэчча для Алісы» В. Куртаніч, «раман у трох мемуарах» «Імя грушы» 
С. Балахонава і інш. Эксперыментальным з’яўляецца і твор А. Казлова «Юргон», што мае 
аўтарскае вызначэнне «раман–штрыхамі». Акрэсленая вышэй аўтахарактарыстыка твора 
падмацоўваецца на фармальным узроўні ўнутраным падзелам тэксту, які складаецца з 32 
штрыхоў. Кожны штрых па сутнасці сваёй – гэта міні-сітуацыя або маленькая гісторыя, 
мэта якой – дастварыць партрэт галоўнага героя, юнака па імені Юргон.  

«Штрыхавая» пабудова сюжэта дазваляе аўтару канцэнтраваць увагу на самых 
значных падзеях і ўпарадкоўваць іх такім чынам, каб «раскручваць» ход дзеяння ў 
неабходным накірунку. Адсюль і такая асаблівасць хранатопу твора, як тэмпаральная 
нелінейнасць, выяўленая праз два мастацкія прыёмы. Па-першае, наяўнасць вялікай 
колькасці рэтраспекцый. Выбраныя ўспаміны галоўнага героя аб самім сабе 
«дамалёўваюць» яго партрэт. Трэба заўважыць, што звароты да мінулага ў большай 



 

ступені датычацца матывацыі ўчынкаў і паводзін персанажа, чым значных, паваротных 
фактаў яго біяграфіі. Гэта накіроўвае да высновы, што аўтар акцэнтуе сваю ўвагу на 
характары героя, а не на яго лёсе. Па-другое, форма «штрыхаванага» партрэта дазваляе 
чытачу дабудоўваць вобраз героя з дамапогай дэталяў, не суадносных з асноўнай 
фабульнай лініяй. Падобным пазасюжэтным элементам, да прыкладу, з’яўляецца гісторыя 
дзвюх суседак – Манечкі і Ганначкі. Функцыянальна гэты эпізод не менш значны, чым 
увядзенне ў канву твора такіх ключавых персанажаў, як Чорны Гардзей і Вісун. Манечка і 
Ганначка своеасаблівым чынам запускаюць тое кола падзей, якое прыводзіць да 
бясконцых людскіх сварак, звадак і, у рэшце рэшт, помсты, што паўтараецца з пакалення ў 
пакаленне. 

Партрэт галоўнага героя, юнака Юргона, фарміруецца з дапамогай раскрыцця 
найбольш буйных «штрыхоў». Першы, і найменш распрацаваны – сацыяльна–грамадскі 
бок жыцця героя. Чытачу вядома, што хлопец працуе ў праектным аддзеле нейкай 
канторы. Пра стасункі героя з калегамі-мужчынамі аўтар не згадвае, а маладыя калегі 
жаночага полу адразу пераходзяць у статус любоўных «ахвяр» Юргона, што скіроўвае 
аповед у плоскасць асабістага, інтымнага жыцця персанажа, апісанага найбольш поўна ў 
творы. На побытавым узроўні Юргон забяспечаны: у яго ўласная кватэра, падараваная 
дзядзькам, які разумеў, што юнаку неабходна свая тэрыторыя для стасункаў з дзяўчатамі. 
Увогуле, зносіны з жанчынамі – гэта тое асноўнае, што цікавіць юнака па жыцці. Герой 
своеасаблівым чынам рамантызуе асоб супрацьлеглага полу, зазначаючы, што кожная з іх 
мае свое ўласны пах, які ён ніколі не забудзе і лёгка зможа адрозніць у натоўпе. 

Аўтар не ідэалізуе свайго героя. Наадварот, маральны ўзровень Юргона адносна 
невысокі. Асноўная яго мэта пры знаёмстве з новай «ахвярай» – гэта задавальненне сваёй 
цялеснай жарсці. Пасля дасягнення жаданага дзяўчына / жанчына мала яго цікавіць. Яна 
можа стаць нават абузай і дадаваць клопату. Такая стратэгія паводзін хлопца і стала 
прычынай помсты адной з пакрыўджаных дзяўчат – Фрэні.  

Побач з інтымным буйным «штрыхом» выяўлены і «містычны» бок жыцця героя – 
невытлумачальная страта ім мужчынскай сілы. Пасля абмеркавання ўсіх магчымых 
фізічных і псіхалагічных прычын сваёй «хваробы» Юргон прыйшоў да высновы, што гэта 
могуць быць сурокі, а гэта значыць, задзейнічаны дэманічныя сілы. Хаця сучасны юнак 
выхаваны на ідэях рацыянальнасці і навуковым падыходзе да тлумачэння з’яў 
навакольнага быцця, стрэсавая сітуацыя вярнула да жыцця тую частку чалавечай 
свядомасці, што з далёкіх часоў замацавала за сабой міфалагічны падыход да трактоўкі 
падзей. Закладзеная ў глыбокай старажытнасці, яна фарміравалася і развівалася пад 
уплывам казак, паданняў, легенд і іншага фальклорнага матэрыялу: «Зразумення самога 
сябе знутры сябе самога. Збліжэння свядомага з падсвядомым, вядомага з падзабытым…» 
[2, с. 187]. Даследчыца І. Шаўлякова заўважае, што аўтар вызначаецца «ў спробах 
увасобіць агульнавядомую ідэю дуалізму чалавечай прыроды і самаго быцця ў 
аказіянальнай «міфалогіі»’’ [3, с. 6]. А. Казлоў ілюструе «дваістасць» вераванняў героя: 
супрацьстаянне (і нават адносна мірнае суіснаванне) рэлігійнага і містычнага, набожнасці 
і прымхлівасці. Юргон ідзе ў царкву, каб паставіць свечку ад сурокаў і прачытаць «Ойча 
наш…». На жаль, выратаванне не змяніла стратэгіі паводзін галоўнага героя, не 
перайначыўся і яго ўнутраны свет і прынцыпы  ўчынкаў.                      Л. Галубовіч мяркуе, 
што «аўтар хоча сказаць гэтым, што першабытны чалавечы грэх (які пайшоў ад Адама і Евы) 
невыводны і на ім завязана многае ў зямным жыцці» [2, с. 189]. 

Іранічным выглядае той факт, што дыдактычны запавет–папярэджанне ў рамане 
гучыць з вуснаў акрэсленай вышэй «дэманічнай» сілы. Вісун, ён жа Дух бяссілля, 
прамаўляе: «Ага, не ўсё яшчэ страчана. Дарэмна хваляваўся. Жывуць пакуль сярод людзей 
тыя, хто памятае поклічнае слова, ёсць каму мяне карміць, а гэта значыць – бессмяротны 
я, Дух бяссілля. Адчуваю, што шмат будзе работы ў бліжэйшае стагоддзе, пакуль люддзі 
загразаюць у распусце. Дзе загаганы, там і я..» [4, с. 80]. Зразумець, чаму аўтар уклаў 
маралізатарскі напамін менавіта ў вусны адмоўнага героя, няцяжка. «Умоўна станоўчыя» 



 

героі рамана загразаюць у грахах і распусце: Юргон – у сваім імкненні задаволіць 
сексуальныя патрэбы, Фрэня – у сваім жаданні адпомсціць любаярліваму юнаку. Па 
сутнасці персанажы рамана з’яўляюцца заложнікамі сваіх слабасцей, якія   І. Шаўлякова 
называе «наканаваннем, наступствам дзеяння сіл пракаветных» [5, с. 64]. У творы апошнія 
ўвасабляюцца ў вобразах Вісуна – «спарахнелага, але пакуль усё ж жывога Духа бяссіля» 
[4, с. 49], і ведзьмака Чорнага Гардзея. Прычым заўважны той факт, што няведанне 
чалавекам пра «цёмную» «спадчыну» не вызваляе ад яе пакарання.  

Вылучэнне містычнага матыву як скразнога дазваляе ідэнтыфікаваць   жанр твора 
як фантастычны раман з элементамі фэнтэзі, што «заснавана на ірацыянальным існаванні 
некаторых іншасусветаў, дзе могуць прысутнічаць добрыя і злыя чараўнікі, міфалагічныя 
істоты і інш.» [6, с. 222]. Першакрыніцамі гэтага жанру з’яўляюцца архаічныя міфы і 
фальклорная чароўная казка, дзе герой, сутыкаючыся з рознага кшталту перашкодамі, 
пераадольвае іх і загартоўваецца, набываючы пры гэтым неабходны вопыт. З іншага боку, 
фабульная канва такога тыпу твораў даволі свабодная, але даследчыкі робяць акцэнт на 
тое, што «звычайна фэнтэзі пабудавана як авантурны раман, што распавядае пра 
няспынную барацьбу Дабра і Ліха» [6, с. 222].  У рамане           А. Казлова адсутнічае 
яўная інтрыга, якая дадае дынамічнасці і прымушае герояў рушыць у пошуках прыгод. 
Твор у большай ступені насычаны рознага кшталту развагамі, думкамі, успамінамі герояў, 
у сувязі з чым канкрэтнага дачынення да авантурнага рамана і яго традыцый не мае. 
Акрамя таго, традыцыі авантурнага рамана, як, зрэшты, і фэнтэзі прадугледжваюць 
палярызацыю і ў пэўным сэнсе ідэалізацыю герояў. Сістэма персанажаў рамана А. 
Казлова падобным размежаваннем не валодае. Як ужо зазначалася вышэй, галоўныя 
дзеючыя асобы як прадстаўнікі сучаснага грамадства ўвогуле паказаны ў момант іх 
маральнага спаду, у часы, калі яны «загразлі ў распусце». Адзінай антаганістычнай парай 
у тэксце з’яўляюцца вобразы Чорнага Гардзея і Кірылы.  

Такім чынам, вышэй акрэсленыя вектары характарыстыкі галоўнага героя сведчаць 
пра жанравую шматузроўневасць твора. Апісанне інтымнага жыцця Юргона ўказвае на 
элементы так званага эратычнага рамана. Адлюстраванне «дваістасці» веры юнака, яго 
пошукі збавення ад хваробы адначасова і ў хрысціянскіх традыцыях, і ў язычніцкай 
скарбонцы выяўляюць прысутнасць своеасаблівага псіхалагізму творы. Паэтыка 
снабачання дадае алюзію на паэтыку «містычнага рэалізму». Даволі выразна ў рамане 
праступаюць рысы фэнтэзі. На карысць гэтага сведчыць створаны А. Казловым унутраны 
магічны сусвет, карані якога ідуць з народнай беларускай фальклорнай традыцыі. У 
выніку вобраз Юргона  аднаўляе, па словах І. Шаўляковай ««штрыхавы» партрэт аднаго з 
герояў нашага часу» [3, с. 64]. Таму з мэтай найбольш якаснага ажыццяўлення мастацкай 
задумы аўтар выкарыстоўвае новае фармальна-жанравае найменне  – «раман-штрыхамі». 

